
ACORD DE LA MESA DEL PARLAMENT PEL QUAL S’APROVA LA VERSIÓ EN OCCITÀ (ARANÈS) DE LA LLEI 21/2017, DEL 20 DE SETEMBRE, DE L'AGÈNCIA CATALANA DE PROTECCIÓ SOCIAL

[bookmark: _GoBack]De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 10 d’octubre de 2017, ha aprovat la versió en occità, en varietat aranesa, de la Llei 21/2017, del 20 de setembre, de l'Agència Catalana de Protecció Social, aprovada pel Ple del Parlament en la sessió tinguda el dia 7 de setembre de 2017 i publicada en el Butlletí Oficial del Parlament de Catalunya número 511, del 13 de setembre de 2017, i en el Diari Oficial de la Generalitat de Catalunya número 7460, del 22 de setembre de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya  i s’hi inclogui el número i la data de la llei publicada, i també la fórmula de promulgació.

Palau del Parlament, 10 d’octubre de 2017

La secretària quarta	La presidenta 

Ramona Barrufet i Santacana	Carme Forcadell i Lluís


ACÒRD DERA MESA DETH PARLAMENT PETH QUAU S’APRÒVE ERA VERSION EN OCCITAN (ARANÉS) DERA LEI 21/2017, DETH 20 DE SETEME, DERA AGÉNCIA CATALANA D’EMPARAMENT SOCIAU

De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 10 d’octobre de 2017, a aprovat era version en occitan, en varietat aranesa, dera Lei 21/2017, deth 20 de seteme, dera Agéncia Catalana d’Emparament Sociau, aprovada peth Plen deth Parlament ena session aguda eth dia 7 de seteme de 2017 e publicada en Butlletí Oficial del Parlament de Catalunya numèro 511, deth 13 de seteme de 2017, e en Diari Oficial de la Generalitat de Catalunya numèro 7460, deth 22 de seteme de 2017, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.

Palau deth Parlament, 10 d’octobre de 2017

Era secretària quatau	          Era presidenta


Ramona Barrufet i Santacana	Carme Forcadell i Lluís


Lei dera Agéncia Catalana d’Emparament Sociau
Preambul
Er Estatut d’autonomia de Catalonha reconeish, en capítol I, es drets e déuers der encastre civiu e sociau, entre es quaus s’includissen es drets relatius as servicis sociaus. Atau madeish, er Estatut establís es principis rectors qu’an d’orientar es politiques publiques, coma son era coesion e eth benestar sociaus, de sòrta qu’es poders publics an de promòir es politiques publiques qu’encoratgen era coesion sociau e que garantisquen un sistèma d’emparament sociau adaptat as besonhs economics e sociaus de Catalonha. Aguesti principis s’emmarquen ena Declaracion universau des drets umans e era Carta sociau europèa.
Eth sistèma d’emparament sociau a d’èster un des sistèmes der estat deth benestar, amassa damb eth de salut e eth d’educacion e es accions publiques dirigides ara aucupacion e er abitatge, e a er objectiu de garantir es besonhs basics des ciutadans e promòir-ne es capacitats e era autonomia personaus en un marc de respècte pera dignitat des persones, tà pr’amor qu’era egalitat e era non-discriminacion siguen efectives. Ua societat de progrès a de besonh un nivèu de coesion sociau basat ena egalitat d’oportunitats e ena promocion sociau e individuau. Entà melhorar es condicions de vida, eliminar es situacions d’injustícia sociau e afavorir era inclusion sociau, cau dar responsa as transformacions e es realitats dera societat catalana des deth consens e era cooperacion sociau e politica, en tot abordar es situacions que provòquen eth risc de desegalitats personaus, collectives o territoriaus derivades deth creishement demografic, er envielhiment dera populacion, era diversitat des familhes, es naues borses de praubesa, era discapacitat, era dependéncia, era conjontura economica o es cambiaments en mercat laborau.
Eth sistèma d’emparament sociau, amassa damb es auti esturments d’emparament restacadi ath sistèma de seguretat sociau actuaument gestionat per Estat, ei, e a de contunhar estant, ua des principaus garantides entà assegurar ua renda digna e sufisenta as persones que, per rasons diuèrses e aliènes ara sua volontat, non pòden percéber ingrèssi derivadi deth trabalh. Aguest sistèma includís actuaument prestacions economiques, tant contributives coma non contributives, per jubilacion, incapacitat temporau o permanenta, veudatge, orfalinatge e maternitat, paternitat e hilhs a cargue, entre d’auti. Er actuau catalòg de prestacions non s’aurie de limitar, mès d’agranir, compactar e flexibilizar, autant ena vessant contributiva coma ena assistenciau, entà garantir ua cobertura sociau sufisenta e adaptada as naues realitats sociaus e enfortir, atau, eth concèpte d’ua economia ath servici des persones.
En aguest sens, cau auançar cap a un modèl d’emparament sociau que comprene eth dret as prestacions sociaus coma un dret restacat ara mantenença dera vida.
Atau, eth sistèma d’emparament sociau a de garantir era mantenença dera capacitat economica des ciutadans per miei d’uns ingrèssi sufisents deuant es diuèrses situacions vitaus que pòden portar ara exclusion o eth desemparament sociaus, coma per exemple era enfància en risc, er envielhiment, era malautia, es accidents, era discapacitat, es cambiaments ena familha, era violéncia masclista o era pèrta deth trabalh o er abitatge. Ath madeish temps, aguest sistèma a d’èster un predistribuïdor de riquesa entàs qui an dificultats entà assegurar-se un projècte vitau, e a de garantir, d’un costat, ua vida digna as qui, per rasons diuèrses, pèrden era capacitat d’èster economicament autosufisenti, e, dera auta, es recorsi de besonh pr’amor qu’era provision des prestacions sigue era adequada as besonhs des ciutadans, de sòrta qu’arrés non demore excludit dera societat per manca de recorsi economics. Sense un sistèma d’emparament sociau solid e ample dificilament era majoria des persones poderie afrontar individuaument aguestes situacions. Eth sistèma d’emparament sociau a de garantir a totes es persones es servicis e es prestacions que les permeten d’arténher ua qualitat de vida e uns ingrèssi sufisents en totes es situacions de besonh ath long dera sua vida, de sòrta que cau actuar individuaument, en tot tier en compde cada situacion personau, economica e sociau. 
Es sistèmes d’emparament sociau an rason d’èster en un modèl productiu e economic basat en trabalh, que, ath sòn torn, genère as persones, quan vien inactives o passives, ua dependéncia deth sistèma de rendes. Aguest sistèma non a d’èster d’exclusion de d’autes de redistribucion dera riquesa qu’en futur poguen tèisher societats mès sostenibles e que comprenen es drets restacadi ara vida e non exclusivament as rendes deth trabalh.
Eth sistèma public non tostemp a permetut de garantir en totes es conjontures socioeconomiques un poder adquisitiu adequat des persones mès vulnerables, que fòrça viatges an vist amendrida era sua capacitat economica per situacions subrevengudes o un increment deth còst dera vida superior ath des sòns ingrèssi.
Eth diagnostic der emparament sociau en Catalonha metec de relèu un mapa de prestacions ample, peth nombre de persones beneficiàries, d’administracions implicades e de tipes de prestacions. En concrèt, s’identifiquèren setanta nau prestacions economiques a persones e nauanta tipes de prestacions de servici que pòden èster considerades laguens deth concèpte, en sens ample, d’emparament sociau.
D’aguest scenari, se’n despren ua complexitat administrativa a qué s’an referit diuèrses iniciatives parlamentàries es darrèri ans. Eth 21 de noveme de 2013, era Mocion 60/X, aprovada peth Parlament de Catalonha, en çò que hè ara renda minima d’insercion, sollicitaue ja ath Govèrn «ordenar eth conjunt de politiques de prestacions dera Generalitat orientades ara integracion sociau e laborau, definir es relacions de complementarietat e subsidiarietat entre es diuèrses prestacions, e includir-i prestacions economiques e non economiques» e «simplificar era gestion administrativa des politiques de prestacions orientades ara integracion sociau e laborau e avalorar era idoneïtat dera creacion d’un organ unic gestor deth conjunt de politiques publiques des dites prestacions». Posteriorament, era Mocion 119/X, deth 12 de junh de 2014, sollicitaue egalament ath Govèrn «crear un organ unic gestor deth conjunt de prestacions orientades ara integracion sociau e laborau». Fin finau, era Mocion 210/X, deth 7 de mai de 2015, sollicitaue ar executiu, en sens analòg, crear ua estructura de direccion unificada des prestacions d’emparament sociau e d’activacion laborau exercides per diuèrsi departaments dera Generalitat.
Aguest contèxte non se pòt abstrèir des debats que s’an generat aguesti darrèri ans ath torn deth besonh de vertebrar politiques integraus en matèria d’emparament sociau e deth besonh qu’aguestes politiques siguen executades dera proximitat as ciutadans e as realitats socioeconomiques que les entornegen. En aguest sens s’a prononciat, per exemple, eth Sindic de Grèuges de Catalonha en informe «Proposicions en çò que hè ath caumatge des majors de 45 ans», en qué expòse eth besonh de definir politiques integraus d’emparament en çò que concernís ath caumatge de longa durada e place era persona en centre deth sistèma. Er ens que se prepause a de poder assumir progressivament aguesta vision integrau der emparament sociau per miei des competéncies que poguen correspóner en cada moment ara Generalitat, sense prejudici de territorializar-ne era gestion per miei des administracions locaus. En aguest sens, es competéncies actuaus e es que poguen èster assumides pera Generalitat en matèria d’emparament sociau en marc deth procès politic actuau an d’èster assumides pera agéncia que se cree damb aguesta lei.
Es intervencions des administracions publiques e dera societat civila organizada s’an d’estructurar damb era fin d’establir accions coerentes, e s’a de reservar ath sector public era gestion dirècta de determinades prestacions e era coordinacion generau deth sistèma.
Er emparament sociau en nòste entorn socioeconomic presente dus modèls d’organizacion: en un era gestion correspon as departaments governamentaus, e en aute, a agéncies diferenciades des departaments, damb personalitat juridica pròpria, capacitat patrimoniau, sufisença financèra e plea autonomia entà complir es sues foncions. Aguest darrèr ei eth modèl peth quau òpte aguesta lei damb era creacion dera Agéncia Catalana d’Emparament Sociau, un organisme autonòm administratiu de besonh qu’a de gestionar es prestacions d’emparament sociau de qué era Generalitat age en cada moment era competéncia e executar es prestacions qu’es diuèrsi ens responsables de cadun des encastres der emparament sociau prescriuen.
Per miei d’aguesta lei de creacion dera Agéncia Catalana d’Emparament Sociau se da recorregut a un ens unificat e especializat ena gestion de prestacions sociaus de servici, economiques e tecnologiques, sense prejudici qu’era prescripcion as persones beneficiàries e era definicion des contingéncies que les agen de hèr possible corresponen a diuèrsi departaments o ens publics competenti.
Era Lei se dicte d’acòrd damb er article 150 der Estatut d’autonomia, en tot hèr usatge des competéncies exclusives d’autoorganizacion dera Generalitat.
Eth capítol I cree era Agéncia Catalana d’Emparament Sociau, ne regule era natura juridica coma organisme autonòm administratiu depenent deth departament competent en matèria d’emparament sociau e que ret compdes ath Parlament, e li atribuís es foncions der encastre de competéncia dera Generalitat. En aguest sens, cau destacar qu’en modèl de gestion que se prepause eth pagament de prestacions economiques e era prestacion des servicis corresponen ara Agéncia Catalana d’Emparament Sociau, e tanben era recaptacion des recorsi que li poguen pertocar en cada moment. Dera madeisha manèra, er exercici des foncions e es competéncies relatives as prestacions sanitàries residís en toti es cassi en Servici Catalan dera Salut, vist eth caractèr universau d’accès ara salut, que hè a desaparéisher eth besonh de mantier eth sistèma d’assegurament per miei dera Agéncia Catalana d’Emparament Sociau.
Eth capítol II regule era estructura organica, era composicion e eth regim de foncionament dera Agéncia, e ne destaque un conselh generau, damb participacion autant dera Generalitat coma des agents economics e sociaus representatius, e un conselh assessor, damb foncions consultatives e de participacion e integrat peth conjunt d’operadors que, dirèctament o indirèctament, participen en tresau sector. Atau madeish, conven méter en evidéncia que s’a optat pera independéncia foncionau d’aguest organisme, ena mesura qu’eth nomentament deth president requè en Parlament.
Fin finau, eth capítol III regule eth regim juridic e economic dera Agéncia Catalana d’Emparament Sociau e destaque tot çò que hè referéncia ara transparéncia, era rendicion de compdes e era bona gestion financèra.
Capítol I. Creacion, natura e foncions
Article 1. Creacion dera Agéncia Catalana d’Emparament Sociau
Se cree era Agéncia Catalana d’Emparament Sociau i se’n determinen era composicion, era organizacion e es foncions.
Article 2. Natura juridica
1. Era Agéncia Catalana d’Emparament Sociau ei ua entitat publica que se configure coma un organisme autonòm administratiu, damb personalitat juridica pròpria e plea capacitat d’obrar e organizar-se entà amiar a tèrme es foncions que li son pròpries, e qu’actue damb plea autonomia pressupostària e foncionau.
2. Era Agéncia Catalana d’Emparament Sociau se regís per aguesta lei, es disposicions que la despleguen, es estatuts, era legislacion reguladora des entitats que conformen eth sector public dera Generalitat e es normes generaus de dret public.
3. Era Agéncia Catalana d’Emparament Sociau gaudís dera resèrva de nòm e des beneficis, es excepcions e es franqueses de quinsevolh natura qu’era legislacion atribuís as entitats publiques responsables dera proteccion sociau.
4. Era Agéncia Catalana d’Emparament Sociau se restaque ath departament dera Generalitat competent en matèria d’emparament sociau, que s’encuede de hèr-ne era vigilància e eth tutolatge deth foncionament.
Article 3. Foncions
1. Son foncions dera Agéncia Catalana d’Emparament Sociau: 
a) Hèr eth desplegament executiu deth sistèma d’emparament sociau de Catalonha, entenut coma eth conjunt d’elements restacadi ar emparament sociau que son competéncia dera Generalitat.
b) Gestionar d’ua manèra centralizada es prestacions qu’intègren es esturments d’emparament sociau qu’en cada moment siguen competéncia dera Generalitat e es que li atribuís aguesta lei, sense prejudici des foncions prescriptores des ens e departaments dera Generalitat damb competéncia materiau enes diuèrsi versants der emparament sociau.
c) Organizar e gestionar es recorsi qu’intègren eth sistèma de servicis sociaus e es qu’en un futur li siguen atribuïdi. 
d) Restacar-se damb organismes equivalenti e d’autes administracions publiques entara collaboracion mutuau e gestionar es prestacions en qué calgue tier en compde cambiaments de residéncia o periòdes de caréncia o d’acreditacion transcorruda en d’autes contrades.
e) Fomentar era recèrca e era formacion en matèria d’emparament sociau en collaboracion damb es organismes responsables, centres de recèrca, universitats e d’autes organizacions especializades.
f) Proporcionar supòrt tecnic as estudis, es projèctes e es proposicions normatives que melhoren era extension o era eficiéncia des nivèus d’emparament sociau.
g) Representar, en matèria d’emparament sociau, eth Govèrn enes institucions internacionaus d’aguest encastre.
h) Recaptar, autant pera via ordinària coma executiva, tota sòrta de contribucions, recorsi, quòtes o d’autes quantitats qu’auràn d’èster pagades per concèptes restacadi damb er emparament sociau en marc des competéncies qu’a atribuïdes en aguesta matèria era Generalitat, sense prejudici que se poguen establir convènis de collaboracion o participar damb d’autes ens entà hèr mès eficienti es procèssi administratius de recaptacion, especiaument es relatius ara via executiva.
2. Sense prejudici des foncions qu’establís er apartat 1, corresponen ara Agéncia Catalana d’Emparament Sociau es d’autes foncions qu’eth Parlament, eth Govèrn o eth departament competent en matèria d’emparament sociau li atribuïsquen per miei des esturments juridics apertinenti en cada cas.
Article 4. Exercici des foncions
1. Era Agéncia Catalana d’Emparament Sociau exercís es sues foncions per miei des organs e es unitats que la intègren.
2. Era Agéncia Catalana d’Emparament Sociau, entà amiar a tèrme es sues activitats, pòt formalizar concèrts, convènis, encomanes de gestion o quinsevolh auta forma de gestion admetuda en dret damb d’autes entitats publiques o privades, tostemp d’acòrd damb era legislacion de contractes deth sector public e era legislacion especifica aplicabla.
3. Era Agéncia Catalana d’Emparament Sociau pòt delegar o assignar era execucion de determinadi servicis d’emparament sociau as ens locaus de Catalonha, o encomanar-les era gestion de determinadi servicis o activitats materiaus o tecniques, d’acòrd damb era legislacion de regim locau de Catalonha.
4. Era Agéncia Catalana d’Emparament Sociau, ath delà des foncions que li atribuís aguesta lei, ne pòt complir d’autes qu’es administracions o entitats publiques li poguen atribuïr o manar d’ua manèra dirècta o indirècta per miei des mecanismes qu’era legislacion en matèria d’organizacion e regim juridic des administracions publiques e deth sòn sector public establís, e en particular participar en entitats publiques er objècte des quaus sigue amiar a tèrme activitats relacionades damb es foncions dera Agéncia.
Article 5. Principis generaus d’accion
Era Agéncia Catalana d’Emparament Sociau se regís pes principis següents:
1èr. Responsabilitat: se concrète ena rendicion de compdes, era correccion des errances e era responsabilitat de toti es foncionaris implicadi ena governança dera institucion, qu’a d’èster equitabla, eficaça e eficienta.
2au. Transparéncia: se concrète ena disponibilitat dera informacion, qu’a d’èster precisa, essenciau e oportuna, e ena facilitacion en tot moment der accès de totes es persones ara informacion sus era gestion deth programa d’emparament sociau. Es persones responsables de dirigir era Agéncia e supervisar-ne eth foncionament an de velhar entà garantir era transparéncia en procès de prenuda de decisions, era gestion intègra e leiau des recorsi assignadi e era claredat e simplicitat des normes, es procèssi e es sistèmes.
3au. Predictibilitat: se concrète en ua aplicacion coerenta des normes. Es drets e es déuers des ciutadans an d’èster plan definidi, e es politiques e es normes s’an d’executar damb critèris constants e damb era maxima transitorietat possibla quan calgue hèr cambiaments enes obligacions contributives, ena configuracion deth dret d’accès o en ua prestacion, o enes sues caracteristiques, e, en generau, enes drets des ciutadans.
4au. Participacion: se concrète ena intervencion efectiva des agents sociaus e economics ena vigilància e era orientacion dera gestion dera Agéncia, per miei dera sua integracion enes organs de govèrn dera Agéncia e ena prenuda de decisions estrategiques d’ua manèra consensuada e per miei d’un ample accès ara informacion sus es resultats obtengudi enes diuèrsi programes e accions dera Agéncia en exercici des sues foncions.
5au. Dinamisme: se concrète ena adaptacion permanenta as besonhs en cambiament dera societat, a fin d’integrar es cambiaments de besonh en programa d’emparament sociau e ena relacion damb es beneficiaris.
6au. Proximitat e territorialitat: era Agéncia, coma ens que s’encuede des besonhs deth territòri, descentralize part dera gestion des sues competéncies a favor des administracions qu’en territòri pòden atier dera proximitat es besonhs dera ciutadania, damb critèris de hiestreta unica, Administracion electronica e eficiéncia organizativa.
Capítol II. Organizacion, composicion e regim de foncionament 
Article 6. Estructura organica
1. Era Agéncia Catalana d’Emparament Sociau ei integrada pes organs següents: 
a) Era Presidéncia.
b) Eth Conselh Generau.
c) Eth Conselh Assessor.
d) Eth Conselh de Participacion.
e) Era Direccion.
2. Eth Govèrn a d’aprovar per decrèt es estatuts dera Agéncia Catalana d’Emparament Sociau, qu’an d’establir-ne era organizacion intèrna en tot çò que non dispòse aguesta lei e an d’includir aumens es foncions de besonh en çò que hè as matèries següentes: 
a) Es prestacions de servicis, economiques e tecnologiques, e eth sòn regim juridic. 
b) Es prestacions restacades as politiques d’aucupacion.
c) Eth supòrt as unitats familhaus.
d) Es calculs actuariaus e era gestion financèra.
e) Es mieis personaus e materiaus.
f) Era inspeccion de servicis e es relacions institucionaus.
Article 7. Era Presidéncia
1. Era Presidéncia dera Agéncia Catalana d’Emparament Sociau ei er organ unipersonau de representacion ordinària dera Agéncia. Eth sòn titular a era consideracion de naut cargue, a de complir es sues foncions damb dedicacion exclusiva e rèste subjècte ath regim d’incompatibilitats derivades d’aguesta consideracion.
2. Eth president dera Agéncia Catalana d’Emparament Sociau ei nomentat peth Parlament entà un periòde de cinc ans d’entre persones damb un ample prestigi en encastre der emparament sociau e ua arreconeishuda onorabilitat, dempús d’auer acreditada era sua trajectòria professionau e era capacitat deuant era comission parlamentària corresponenta. Tanben correspon ath Parlament d’acordar-ne era separacion deth cargue e d’acceptar-ne era dimission.
3. Correspon ath Govèrn de prepausar eth candidat tà presidir era Agéncia Catalana d’Emparament Sociau, damb un informe deth conselhèr deth departament competent en matèria d’emparament sociau. S’eth candidat non obten era confidança deth Parlament, eth Govèrn a de hèr ua naua proposicion en tèrme d’un mes.
4. Corresponen ath president dera Agéncia Catalana d’Emparament Sociau es foncions següentes: 
a) Exercir era mès nauta representacion institucionau de l’Agéncia, que pòt delegar en director.
b) Informar ath Govèrn e ath conselhèr deth departament d’adscripcion sus era activitat dera Agéncia.
c) Supervisar era activitat dera Agéncia.
d) Presentar ath Parlament er informe annau des activitats dera Agéncia.
e) Exercir era direccion superiora dera Agéncia e eth comandament superior deth personau, sense prejudici des foncions que corresponen ath director.
f) Èster eth cap superior deth personau dera Agéncia e resòlver es ahèrs qu’afècten ad aguest personau, exceptat que pertòquen ath conselhèr deth departament competent en matèria d’emparament sociau, contractar eth personau laborau e nomentar es foncionaris interins.
g) Presidir eth Conselh Generau, convocar-ne es sessions, fixar er orde deth dia des sessions e dirigir-les, e, se cau, dirimir es egalizacions damb eth vòt de qualitat.
h) Supervisar es actes e es certificats emetudi peth secretari e velhar entà que se complisquen es acòrds adoptadi.
5. Eth president dera Agéncia Catalana d’Emparament Sociau a dedicacion exclusiva e era condicion de naut cargue dera Generalitat, assimilat ath de secretari generau, e percep era retribucion que fixe eth pressupòst, d’acòrd damb es estatuts deth regim intèrn.
Article 8. Eth Conselh Generau
1. Eth Conselh Generau ei er organ qu’oriente eth govèrn e era direccion dera Agéncia Catalana d’Emparament Sociau. Eth foncionament deth Conselh Generau se regís, en tot aquerò que non establissen ne aguesta lei ne es estatuts deth regim interior, pera Lei 26/2010, deth 3 d’agost, de regim juridic e de procediment des administracions publiques de Catalonha.
2. Eth Conselh Generau ei integrat pes membres següents: 
a) Eth conselhèr deth departament competent en matèria d’emparament sociau. 
b) Eth president dera Agéncia. 
c) Eth secretari.
d) Dètz-e-nau vocaus, nomentadi peth Govèrn entà un periòde de quate ans, des quaus, segons es critèris que determinen es estatuts, dètz an d’èster designadi en representacion dera Generalitat; dus, en representacion des associacions municipalistes, e era rèsta, en representacion des agents economics e sociaus mès representatius.
3. Correspon ath Conselh Generau d’establir es critèris generaus d’accion dera Agéncia Catalana d’Emparament Sociau e d’avalorar periodicament es resultats obtengudi pes diuèrsi programes d’emparament sociau que li agen estat manadi. En particular, son foncions deth Conselh Generau: 
a) Aprovar era memòria annau d’accions.
b) Aprovar er informe que s’a de presentar ath Parlament.
c) Establir es objectius dera Agéncia e aprovar eth plan annau d’accions.
d) Conéisher, debàter e aprovar eth projècte de pressupòst.
e) Informar sus es proposicions de disposicions normatives qu’afècten as competéncies, es foncions, era estructura organica e eth regim de foncionament dera Agéncia.
f) Debàter e aprovar es proposicions d’accion e es informes que s’elèven ath Parlament o ath Govèrn.
g) Ratificar es convènis qu’era Agéncia soscriue damb d’autes entitats publiques o privades e d’autes formules de collaboracion en qué participe.
h) Arrecéber informacion deth nomentament e era separacion deth director e exercir eth contròtle dera foncion de direccion.
e) Deliberar e informar sus es ahèrs qu’eth president sosmete ara sua consideracion.
j) Era rèsta de foncions qu’era normativa de desplegament d’aguesta lei e era Lei de regim juridic e de procediment des administracions publiques de Catalonha li atribuïsquen.
4. Eth Conselh Generau s’a d’amassar aumens quate còps ar an en session ordinària e en un maxim de sies sessions extraordinàries, per decision deth president o s’ac solliciten era meitat mès un des vocaus.
5. Entà constituïr validament eth Conselh Generau i an d’èster presents en prumèra convocatòria mès de dues tresaus parts des vocaus e en dusau, era majoria absoluta, e tanben tostemp eth president o qui lo substituïsque legaument.
6. Eth Conselh Generau adopte es acòrds per majoria de vòts des vocaus assistenti. En cas d’egalizacion, eth vòt deth president o de qui lo substituïsque legaument ei preponderant.
7. Es vocaus deth Conselh Generau cessen enes sues foncions e competéncies per bèra ua des causes següentes: 
a) Per expiracion deth tèrme deth sòn mandat.
b) Per decision des entitats que ne promoigueren eth nomentament.
c) Per decision deth conselhèr deth departament competent en matèria d’emparament sociau, se se tracte des vocaus en representacion dera Generalitat.
d) Per renóncia ara condicion de vocau, presentada per escrit e comunicada ath Govèrn.
e) Per condemna penau pr’amor d’un delicte qu’afècte ara sua onorabilitat o ar exercici des sues foncions.
f) Per mòrt o per incapacitacion o inabilitacion entà exercir un cargue public declarades judiciaument per senténcia fèrma.
g) Per incompatibilitat subrevenguda.
h) Per negligéncia notòria e grèu en compliment des obligacions e es déuers deth cargue.
i) Per quinsevolh auta causa establida per lei.
8. En cas de cessament per expiracion deth tèrme, eth president e es vocaus deth Conselh Generau an de contunhar en exercici des sues foncions enquiara prenuda de possession deth nau president e es naui vocaus.
9. Era condicion de president dera Agéncia Catalana d’Emparament Sociau e era de vocau deth Conselh Generau ei incompatibla damb: 
a) Era condicion de membre deth Parlament.
b) Era condicion de membre deth Govèrn.
c) Era condicion de membre elegit d’ua corporacion locau.
d) Er exercici dera carrèra judiciau o fiscau.
10. Ath president li ei aplicable eth regim d’incompatibilitats des nauti cargues ath servici dera Generalitat.
11. Es vocaus deth Conselh Generau non perceben cap retribucion per exercici des sues foncions.
12. Eth secretari deth Conselh Generau e eth director dera Agéncia Catalana d’Emparament Sociau an d’assistir tàs reünions deth Conselh Generau, damb veu e sense vòt. Eth president tanben pòt convidar a assistir-i, damb veu e sense vòt, as persones que creigue oportun pera sua expèrta tecnica o coneishença especifica de bèth un des punts que s’age de debàter ena reünion.
13. D’acòrd damb era normativa en vigor sus er usatge dera informacion e er emparament de donades personaus, es persones que participen en Conselh Generau an de sauvar era resèrva pròpria dera sua foncion e en cap cas non pòden hèr usatge dera sua condicion entà ahèrs diferenti des que coneishen per rason deth sòn cargue.
Article 9. Era secretaria deth Conselh Generau
1. Correspon ath president nomentar ath secretari deth Conselh Generau, entre personau foncionari qu’apertien a bèth un des còssi deth grop A dera Generalitat e damb experiéncia en foncionament d’organs collegiadi.
2. Son foncions deth secretari deth Conselh Generau: 
a) Organizar es servicis e eth supòrt tecnic e administratiu deth Conselh Generau.
b) Assistir, damb veu e sense vòt, as sessions deth Conselh Generau.
c) Arrecuélher es informes e era documentacion de besonh entath desvolopament der orde deth dia previst enes sessions deth Conselh.
d) Estiéner es actes des sessions e autorizar-les damb era sua signatura e era aprobacion deth president.
e) Susvelhar era documentacion deth Conselh Generau.
f) Fornir es certificacions des acòrds adoptadi peth Conselh Generau.
g) Complir quinsevolh auta foncion que li correspone d’acòrd damb era normativa en vigor que regule eth regim juridic des organs collegiadi e era normativa de desplegament d’aguesta lei.
3. Eth secretari a dedicacion exclusiva e li ei aplicable eth regim generau d’incompatibilitats deth personau ath servici dera Generalitat.
Article 10. Eth Conselh Assessor 
1. Eth Conselh Assessor ei er organ consultatiu deth president e de debat des ahèrs restacadi damb er emparament sociau dempús dera optica academica, scientifica e professionau.
2. Eth Conselh Assessor ei integrat per: 
a) Un vocau deth Conselh Generau, que n’a d’exercir era presidéncia.
b) Eth director dera Agéncia.
c) Vint-e-dus vocaus coma maxim, que son designadi peth conselhèr deth departament competent en matèria d’emparament sociau entre membres destacadi des institucions academiques o de recèrca e des collègis o es organizacions professionaus.
Article 11. Eth Conselh de Participacion
1. Eth Conselh de Participacion ei er esturment principau de collaboracion ciutadana ena definicion des objectius dera Agéncia Catalana d’Emparament Sociau.
2. Eth Conselh de Participacion ei integrat per:
a) Un vocau deth Conselh Generau, que n’a d’exercir era presidéncia.
b) Eth director dera Agéncia.
c) Vint vocaus coma maxim, que son designadi peth conselhèr deth departament competent en matèria d’emparament sociau entre membres d’organizacions e associacions vesiaus e d’entitats e organizacions retacades ar encastre assistenciau e der emparament sociau.
Article 12. Disposicions comunes entath Conselh Assessor e eth Conselh de Participacion
1. Era designacion des membres deth Conselh Assessor e deth Conselh de Participacion se hè entà un periòde de quate ans. Es estatuts dera Agéncia Catalana d’Emparament Sociau an d’especificar es critèris e eth sistèma de designacion e de revocacion des membres deth Conselh Assessor e deth Conselh de Participacion, e era composicion, era organizacion, es foncions e es normes de foncionament de toti dus conselhs.
2. Eth Conselh Assessor e eth Conselh de Participacion son assistidi per un secretari designat liurament peth president dera Agéncia entre es foncionaris adscriti ath departament dera Generalitat competent en matèria d’emparament sociau. 
3. Es vocaus deth Conselh Assessor e deth Conselh de Participacion non perceben cap retribucion per exercici des sues foncions.
4. D’acòrd damb era normativa en vigor sus er usatge dera informacion e er emparament de donades personaus, es persones que participen en Conselh Assessor o en Conselh de Participacion an de sauvar era resèrva pròpria dera sua foncion e en cap cas non pòden hèr usatge dera sua condicion entà ahèrs diferenti des que coneishen per rason deth sòn cargue.
Article 13. Era Direccion
1. Eth director dera Agéncia Catalana d’Emparament Sociau ei nomentat e separat peth Govèrn a proposicion deth president dera Agéncia. Eth director ei nomentat entre persones damb ua competéncia contrastada e un prestigi arreconeishut en encastre der emparament sociau e damb mès de dètz ans d’experiéncia professionau o d’antiquitat en bèth des còssi de foncionaris adscriti en organismes publics qu’exercissen foncions restadades damb er emparament sociau.
2. Eth director dera Agéncia Catalana d’Emperament Sociau a dedicacion exclusiva e era condicion de naut cargue dera Generalitat, assimilat ath de director generau.
3. Corresponen ath director dera Agéncia Catalana d’Emparament Sociau es foncions següentes: 
a) Exercir era direccion ordinària dera Agéncia.
b) Tramitar e executar, se correspon, es acòrds adoptadi peth Conselh Generau.
c) Organizar e coordinar es servicis e es foncions dera Agéncia.
d) Exercir era representacion ordinària dera Agéncia enes encastres judiciau e extrajudiciau.
e) Dirigir e coordinar era accion des organs dera Agéncia.
f) Elaborar er avantprojècte de pressupòst e sosmeter-lo ath Conselh Generau.
g) Executar eth programa annau d’accion aprovat peth Conselh Generau.
h) Exercir eth comandament ordinari deth personau e era potestat disciplinària.
i) Signar convènis damb d’autes entitats publiques o privades, sense prejudici qu’eth president n’avòque era competéncia.
j) Actuar coma organ de contractacion dera Agéncia.
k) Autorizar despenes damb cargue a crèdits pressupostaris.
l) Complir es autes foncions qu’eth president li delègue.
Capítol III. Regim economic e juridic 
Article 14. Mejans e recorsi economics
1. Toti es recorsi economics e patrimoniaus que per lei son especiaument afectadi pes foncions d’emparament sociau an d’èster comptabilizadi separadament, e era sua afectacion a d’èster preservada escrupulosament, sense prejudici dera sua presentacion consolidada enes pressupòsti annaus dera Generalitat.
2. Era Agéncia Catalana d’Emparament Sociau a de disposar des mejans economics, umans e materiaus de besonh entà exercir es sues foncions.
3. Es recorsi economics dera Agéncia Catalana d’Emparament Sociau son constituïdi per: 
a) Es assignacions damb cargue as pressupòsti dera Generalitat.
b) Es recorsi derivadi der exercici dera foncion recaptadora des contribucions ath sistèma d’emparament sociau que se poguen definir en marc des competéncies qu’en cada moment age atribuïdes era Generalitat.
c) Es rendiments procedenti des bens e des drets pròpris o des qu’age adscriti.
d) Es crèdits e es prèsti que li siguen concedidi, enes tèrmes e es condicions qu’establís era normativa aplicabla.
e) Es subvencions, es aportacions volontàries e es donacions procedentes de persones o d’entitats publiques o privades.
f) Es auti recorsi que li corresponen legaument.
4. Cap hons dera Agéncia Catalana d’Emparament Sociau non se pòt destinar a cap fin diferenta des que li siguen atribuïdes en matèria d’emparament sociau.
Article 15. Pressupòst
1. Eth pressupòst dera Agéncia Catalana d’Emparament Sociau se regís pera normativa reguladora des finances des entitats que conformen eth sector public dera Generalitat e pes leis de pressupòsti.
2. Correspon ath director de prepausar ath president un avantprojècte de pressupòst, qu’a de contier çò que determine era normativa annau d’elaboracion des pressupòsti.
3. Era proposicion de pressupòst s’a de sométer ara analisi e eth debat deth Conselh Generau abans que s’apròve.
Article 16. Patrimòni
1. Constituïssen eth patrimòni dera Agéncia Catalana d’Emparament Sociau es bens e drets que li son adscriti e es pròpris de quinsevolh natura qu’aquerisque per quinsevolh títol.
2. Es bens adscriti ara Agéncia Catalana d’Emparament Sociau conserven en tot moment era qualificacion juridica originària, e era sua adscripcion eventuau non n’implique ne era transmission deth domeni ne era desafectacion. S’era Agéncia s’extinguís o se’n modifique era natura des foncions, es bens e drets adscriti, tostemp qu’era dita modificacion i age indidéncia, an de revertir en titular originari enes madeishes condicions qu’auien quan se produsic era assignacion.
3. Era Agéncia Catalana d’Emparament Sociau a d’establir era comptabilitat e es registres que permeten de conéisher era natura, era titularitat e era destinacion des bens e drets que li siguen pròpris o adscriti, sense prejudici des competéncies des autes ens e organismes.
4. Eth patrimòni dera Agéncia Catalana d’Emparament Sociau afècte ar exercici des sues foncions a caractèr demaniau coma patrimòni afectat a un servici public, e coma tau gaudís des exempcions tributàries que corresponen as bens d’aguesta natura.
5. S’enten qu’era utilitat publica dera expropriacion d’immòbles ei implicita en çò que hè as òbres e es servicis dera Agéncia Catalana d’Emparament Sociau. 
6. En tot aquerò qu’aguest article non regule s’aplique as bens e es drets dera Agéncia Catalana d’Emparament Sociau era legislacion en vigor en matèria de patrimòni dera Generalitat.
Article 17. Regim comptable e de fiscalizacion
1. Era Agéncia Catalana d’Emparament Sociau demore sosmetuda ath regim de comptabilitat publica e de fiscalizacion qu’era legislacion reguladora des finances publiques establís entàs entitats autonòmes administratives depenentes dera Generalitat.
2. Era activitat dera Agéncia Catalana d’Emparament Sociau demore sosmetuda a un contròtle financèr especiau per miei deth procediment d’auditoria, sus era direccion dera Intervencion Generau e regulat pera legislacion de finances publiques de Catalonha. Aguest contròtle especiau se signifique pera designacion d’un còs especiau d’interventors qu’a de velhar pera fiscalizacion adequada permanenta dera Agéncia.
3. Eth regim de responsabilitat des autoritats, es foncionaris e era rèsta de personau que prèste servicis ara Agéncia Catalana d’Emparament Sociau s’exigís enes madeishi tèrmes e supòsits qu’entara Administracion dera Generalitat e d’acòrd damb es disposicions generaus aplicables ena matèria.
4. Tota era activitat qu’era Agéncia Catalana d’Emparament Sociau prèste, damb mejans pròpris o per miei de tresaus, publics o privadi, a d’èster sosmetuda as servicis d’inspeccion deth departament competent en matèria d’emparament sociau e as auti servicis d’inspeccion que per rason dera activitat siguen preceptius.
Article 18. Personau
1. Entà exercir es sues foncions, era Agéncia Catalana d’Emparament Sociau ei integrada per personau foncionari e laborau, procedent de còssi de naua creacion, dera reassignacion de lòcs de trabalh e dera adscripcion de personau provinent de d’autes administracions. Es accions deth personau se regissen peth marc de drets e déuers qu’establís era normativa dera foncion publica.
2. Eth Conselh Generau, a proposicion deth president, a d’aprovar era relacion de lòcs de trabalh, elaborada d’acòrd damb era legislacion sus era foncion publica dera Administracion dera Generalitat e qu’a d’èster publica, a de preservar es especialitats professionaus e s’a d’estructurar sus ua basa eminentament territoriau.
3. Eth personau directiu, foncionari e laborau, en exercici des sues foncions, s’a de sosméter as principis d’actuacion següents: 
1èr. Legalitat, damb sosmission plea ara legalitat e ath dret.
2au. Servici as ciutadans.
3au. Objectivitat, imparcialitat e professionalitat.
4au. Egalitat ena aplicacion dera normativa legau.
5au. Secret professionau, qu’a de mantier tanben dempús d’auer deishat eth servici.
6au. Integritat, rectitud e leiautat institucionau. Eficiéncia, responsabilitat e qualitat en servici.
7au. Flexibilitat e adaptacion as besonhs des ciutadans.
8au. Jerarquia ena atribucion, era ordenacion e eth compliment des prètzhèts.
9au. Transparéncia ena formacion, en tot preservar era confidencialitat e era seguretat des donades.
10au. Egalitat, merit e capacitat en accès e era promocion professionaus.
Article 19. Regim juridic
1. Era Agéncia Catalana d’Emparament Sociau actue damb sosmission ath dret public e se regís per aguesta lei, era normativa de desplegament e es disposicions reguladores des entitats que conformen eth sector public dera Generalitat.
2. Contra es actes e es resolucions des organs dera Agéncia Catalana d’Emparament Sociau s’i pòden interpausar es recorsi administratius corresponenti, enes madeishi cassi, tèrmes e formes qu’establís era legislacion sus eth procediment administratiu, e d’acòrd damb es especialitats qu’aguest article determine e es reclamacions dera legislacion especifica aplicabla.
3. Contra es actes e es resolucions dictadi peth Conselh Generau dera Agéncia Catalana d’Emparament Sociau e contra es dictats peth director que non siguen relatius ara reconeishença de drets des persones s’i pòt interpausar un recors d’auçada deuant eth conselhèr deth departament competent en matèria d’emparament sociau.
4. Es actes e es resolucions dictadi peth conselhèr deth departament competent en matèria d’emparament sociau, includides es resolucions des recorsi d’auçada, agòten era via administrativa. Contra aguesti actes e resolucions s’i pòt recórrer enes supòsits e enes tèrmes qu’establís era legislacion reguladora dera jurisdiccion corresponenta.
5. Era Agéncia Catalana d’Emparament Sociau a d’ajustar era activitat contractuau ara normativa reguladora des contractes deth sector public e ara legislacion especifica aplicabla. Er organ de contractacion ei eth director dera Agéncia.
6. Era Agéncia Catalana d’Emparament Sociau a de garantir era confidencialitat des consultes, es informes, es estudis e es jutjaments qu’elabòre, sense prejudici deth dret d’accès ara informacion e ara documentacion des persones interessades. Era difusion publica deth contengut des consultes, es informes, es estudis e es jutjaments se pòt hèr, se pertòque, un viatge s’a notificat as persones, es institucions o es ens interessadi e dempús dera anonimizacion des donades personaus.
Article 20. Collaboracion institucionau
1. En encastre des foncions qu’establís er article 3, era Agéncia Catalana d’Emparament Sociau collabòre damb era Administracion der Estat, damb es administracions des estats membres dera Union Europèa, damb es organismes internacionaus damb competéncies en matèria d’emparament sociau per miei des organs de collaboracion establidi ad aguest efècte e damb es representacions enes diuèrsi organismes internacionaus.
2. Toti es organismes e es institucions publiques depenenti dera Generalitat que, dirèctament o indirèctament, amien a tèrme accions d’emparament sociau an de collaborar damb era Agéncia Catalana d’Emparament Sociau e li an de facilitar quinsevolh donada o documentacion que sigue de besonh entà exercir es sues foncions, e tanben er accès ara informacion contenguda enes bases de donades que poguen utilizar entà amiar a tèrme es sòns prètzhèts.
Disposicions addicionaus
Prumèra. Exclusion dera foncion de gestion des prestacions sanitàries
Demore exprèssament excludida des foncions dera Agéncia Catalana d’Emparament Sociau era gestion des prestacions sanitàries, que corresponen ath Servici Catalan dera Salut, sense prejudici qu’era reconeishença deth dret d’accedir ad aguestes prestacions o d’obtier un remborsament de despenes correspone ara Agéncia o a d’auti organismes especializadi.
Dusau. PARITAT
En toti es organs de governança e direccion dera Agéncia Catalana d’Emparament Sociau s’an de respectar es critèris de paritat establidi legaument entà garantir era egalitat efectiva entre hemnes e òmes.
TRESAU. INCOMPATIBILITATS
Era condicion de membre des organs de direccion definidi per aguesta lei ei incompatibla damb quinsevolh vinculacion economica, dirècta o indirècta, damb empreses o entitats restacades damb es servicis que prèste era Agéncia Catalana d’Emparament Sociau.
QUATAU. GESTION DES ACTIVITATS D’AVALORACION MEDICAU
Es formes de gestion qu’er article 4.2 d’aguesta lei admet non includissen es activitats d’avaloracion medicau atribuïdes ara Agéncia Catalana d’Emparament Sociau e restacades ar emparament sociau, qu’an d’èster prestades damb mejans pròpris e non se pòden externalizar.
Disposicions transitòries
Prumèra. Incorporacion progressiva de foncions
1. S’an de determinar, per miei d’un decrèt, es foncions que s’an d’incorporar progressivament ara Agéncia Catalana d’Emparament Sociau e, se pertòque, era correlativa supression o modificacion des unitats administratives afectades.
2. Es foncionaris que passen a formar part dera Agéncia Catalana d’Emparament Sociau demoren en situacion de servici actiu enes sòns còssos o escales d’origina, damb toti es drets inerenti ad aguesta situacion.
3. Eth personau laborau que passe a hèr part dera Agéncia Catalana d’Emparament Sociau s’intègre ena relacion de lòcs de trabalh de personau laborau dera Agéncia damb es madeishi drets e es madeishes obligacions qu’auie enquia alavetz.
Dusau. Aprobacion des estatuts deth regim interior dera Agéncia Catalana d’Emparament Sociau
Eth Govèrn, en tèrme maxim d’un mes e per miei d’un decrèt, a d’iniciar era tramitacion des estatuts del regim interior dera Agéncia Catalana d’Emparament Sociau, qu’an d’includir necessàriament: 
a) Es normes sus era convocatòria e era periodicitat des reünions e es critèris de votacion deth Conselh Generau e eth Conselh Assessor.
b) Es critèris de representativitat des agents economics e sociaus en Conselh Generau e en Conselh Assessor.
Tresau. Pacte nacionau entar emparament sociau
Eth Govèrn, en tèrme maxim de tres mesi, a de convocar as agents economics e sociaus entà elaborar un pacte nacionau tar emparament sociau qu’afronte es rèptes a cuert e miei tèrme en matèria d’emparament sociau en Catalonha e establisque es bases deth sistèma catalan d’emparament sociau.
Disposicion derogatòria
Demoren derogades totes es disposicions de reng parièr o inferior que s’opausen ad aguesta lei.
Disposicions finaus
Prumèra. Desplegament reglamentari
S’autorize ath Govèrn e eth conselhèr deth departament competent en matèria d’emparament sociau entà qu’en tèrme de sies mesi dicten es normes de besonh entà desplegar aguesta lei.
Dusau. Modificacions e abilitacion pressupostàries
1. S’autorize ath Govèrn entà que hèsque es modificacions pressupostàries de besonh entà traspassar ara Agéncia Catalana d’Emparament Sociau es recorsi dera Generalitat de besonh entà que foncione.
2. Es precèptes qu’eventuaument compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d’aguesta lei.
TRESAU. ATRIBUCION DE COMPETÉNCIES
Es competéncies a qué hè referéncia er article 3, qu’enquiath moment dera entrada en vigor d’aguesta lei son atribuïdes as departaments e ens dera Generalitat en matèria de prestacions sociaus, passen a èster competéncia dera Agéncia Catalana d’Emparament Sociau.
Quatau. Entrada en vigor
Aguesta lei entre en vigor ath cap de vint dies d’auer estat publicada en Diari Oficial de la Generalitat de Catalunya.

